Uned 5 

Achosion yr Ymwahaniad a Chychwyn y Rhyfel Cartref     

Kansas Gwaedlyd 

Yn ystod canol y 1850au dechreuodd yr ornest i benderfynu a fyddai Kansas yn ymuno â’r undeb fel talaith gaethiwol neu dalaith rydd. Yn ystod y 1850au cynnar cododd grŵp o eiriolwyr gwrthgaethwasiaeth cyfoethog dan arweiniad Amos Lawrence o Boston $5 miliwn i greu Cwmni Cymorth Ymfudwyr Massachusetts ‘…gyda’r bwriad o gynorthwyo ymfudwyr i sefydlu yn y Gorllewin’. Yn araf ar y dechrau, ond yna mewn niferoedd cynyddol, dechreuodd cyfaneddwyr nad oedd yn gaethfeistri symud i mewn i Diriogaeth Kansas. Anogodd William H. Seward, sef seneddwr Chwig gwrthgaethwasiaeth Efrog Newydd, (a ddeuai’n Weriniaethwr yn fuan) ymfudo drwy ddweud wrth ei gydweithwyr yn y Senedd ‘We will engage in competition for the virgin soil of Kansas, and God give the victory to the side which is stronger in numbers as it is in right’.


Dan arweiniad y Seneddwr David Atchinson o Missouri, anogwyd cefnogwyr caethwasiaeth i heidio i Kansas o Missouri i ethol ymgeiswyr oedd o blaid caethwasiaeth yn etholiad senedd y dalaith. Rhybuddiodd Atchinson bod yn ‘…rhaid chwarae’r gêm [dros Kansas] yn eofn. Os enillwn, yna gallwn gario caethwasiaeth i’r Môr Tawel’. Yn y senedd a etholwyd ganddynt, cafwyd bod mwy o aelodau o blaid caethwasiaeth nag oedd o aelodau yn ei erbyn a hynny o dri deg chwech i dri.  


Wedi’i arswydo gan weithredoedd Atchinson, galwodd y llywodraethwr tiriogaethol am etholiad arall ym mis Gorffennaf 1855 mewn ardaloedd penodol lle'r oedd yn argyhoeddedig bod twyll wedi bod. Y tro hwn yr ymgeiswyr gwrthgaethwasiaeth a enillodd y mwyafrif o’r seddau ond cawsant eu troi i ffwrdd gan y senedd oedd o blaid caethwasiaeth. Yn Lecompton, aeth y senedd oedd o blaid caethwasiaeth yn ei blaen i basio cyfres o ddeddfau yn sefydlu codau llym i gaethweision a gorfodi cosbau trymion ar unrhyw un a godai ei lais yn erbyn caethwasiaeth.

Gwrthododd pobl pridd rhydd, Kansas, oedd erbyn hyn yn fwy niferus na’u gwrthwynebwyr, gydnabod y senedd yn Lecompton nac ufuddhau i’w chyfreithiau. Gan gymryd materion i’w dwylo eu hunain, galwasant gonfensiwn yn Hydref 1855, lluniasant gyfansoddiad talaith-rydd, ac etholasant eu llywodraethwr a’u senedd eu hunain, a’i sefydlu yn Topeka.

Datblygodd casineb mawr rhwng y carfanau oedd o blaid ac yn erbyn caethwasiaeth yn y diriogaeth.  Roedd y ddwy ochr wedi’u harfogi’n drwm ac yn ysu am frwydr. Daeth y foment honno ym mis Tachwedd 1855, pan achosodd llofruddiaeth gwladwr rhydd gan breswylydd oedd o blaid caethwasiaeth gyfres o wrthdrawiadau ar hyd ffin Kansas a Missouri. Erbyn 1856 gwaethygodd pethau a dechreuodd rhyfel cartref llawn yn Kansas.  

Gwrthdaro Sumner-Brookes 


Wrth i ryfel cartref amlyncu Kansas, torrodd trais corfforol allan ar lawr Senedd yr Unol Daleithiau. Ar 20 Mai 1856, traddododd Charles Sumner o Massachusetts, un o’r ychydig ddiddymwyr digyfaddawd yn y Gyngres, araith ddeifiol gerbron siambr lawn ar ‘Y Drosedd yn erbyn Kansas’. Yn yr araith beirniadodd y Seneddwr Andrew Butler, a’i dalaith De Carolina yn hallt am ‘…ddewis meistres …y butain, Caethwasiaeth’ a daeth â’r araith i ben drwy alw ar i Kansas gael ei derbyn ar unwaith i’r Undeb fel talaith rydd. 


Yn unol â’i fwriad, creodd araith Sumner gynnwrf a dicter cyhoeddus. Cafodd y Cyngreswr, Preston Brooks o dde Carolina ei gyffwrdd i’r byw pan gyfeiriodd Sumner at y Seneddwr Butler, oedd yn berthynas i Brooks. Penderfynodd Brooks, oedd yn gynddeiriog, y byddai yn ymgymryd â’r ddyletswydd  ‘…i gynorthwyo Butler a dial y sarhad ar fy Nhalaith’.

Ddeuddydd ar ôl i Sumner draddodi ei araith, arhosodd Brooks hyd nes bod y Senedd wedi gorffen ei gwaith am y dydd, yna aeth i mewn i’r siambr a chyfarch Sumner, oedd yn ysgrifennu wrth ei ddesg. Cyn i Sumner fedru codi o’i gadair, tarodd Brooks ef ar ei ben gyda’i ffon a pharhau i daro ergydion hyd nes bod Sumner yn anymwybodol.        


O ganlyniad i’r ymosodiad hwn, daeth Brooks yn arwr yn syth yn y De, fel amddiffynnydd anrhydedd y de. Yn y gogledd cafodd Brooks ei gondemnio am yr ymosodiad, ‘… creulon, llofruddiog a llwfr’.
Penderfyniad Dred Scott 


Ar 6 Mawrth 1857, taniodd y Llys Goruchaf ergyd gyfreithiol ar gwestiwn caethwasiaeth, drwy benderfyniad Dred Scott. Caethwas oedd Dred Scott a gymerwyd gan ei berchennog o Missouri yn y 1830au i dalaith rydd Illinois ac yn ddiweddarach i Diriogaeth Wisconsin. Wedi iddo ddychwelyd i Missouri ym 1838 gyda’i feistr, erlynodd Scott am ei ryddid ym 1846 ar y sail iddo fyw mewn talaith a thiriogaeth rydd, a bod hynny wedi’i wneud yn ddyn rhydd. Gyda chefnogaeth grŵp o ddiddymwyr gwynion, daeth yr achos i ben ym 1856, o flaen y Llys Goruchaf dan arweiniad y Prif Ustus Roger Taney. Mynegodd y Llys na allai ‘negroaid o dras Affricanaidd’ fod yn ddinasyddion o’r Unol Daleithiau ac felly nad oedd hawl cyfreithiol gan Scott i ddod â’r achos gerbron llys ffederal. Aeth y Llys yn ei flaen i ddweud nad oedd hawl gan y Gyngres i wahardd caethwasiaeth yn unlle oherwydd byddai’r cyfryw weithred yn gwrthdaro ag Erthygl V o’r Cyfansoddiad oedd yn gwarantu na fyddai’r un dinesydd yn gallu cael ei ‘amddifadu o fywyd, rhyddid, nac eiddo, heb broses gyfreithiol briodol’. Ni allai caethwasiaeth felly gael ei neilltuo a’i wahardd o’r tiriogaethau.

Beirniadodd Gweriniaethwyr a Democratiaid y Gogledd benderfyniad y llys yn hallt. Trwy wrthod cefnogi’r penderfyniad, tramgwyddodd Democratiaid y Gogledd asgell Ddeheuol eu plaid, a gosodwyd y llwyfan ar gyfer rhwyg y blaid Ddemocrataidd ym 1860, gan baratoi’r ffordd i fuddugoliaeth Weriniaethol.
Dadleuon Lincoln-Douglas 

Yn haf 1858, gwleidydd Gweriniaethol na wyddai fawr neb amdano o dalaith beithdirol Illinois oedd Abraham Lincoln. Byddai hynny’n newid yn gyflym wedi iddo dderbyn enwebiad ei blaid ar gyfer Senedd yr Unol Daleithiau. Roedd Lincoln yn ymgeisydd am sedd yn y Senedd, sedd oedd yn eiddo bryd hynny i Stephen A. Douglas, y Democrat mwyaf pwerus yn y Gogledd.

O ddechrau’r ymgyrch, pwysleisiodd Lincoln y gwahaniaethau moesol rhyngddo ef a Douglas ynglŷn â mater caethwasiaeth. Wrth dderbyn enwebiad y Gweriniaethwyr, datganodd  yn ei araith enwog a chofiadwy ar y ‘Tŷ Rhanedig’,  ‘Credaf na all y llywodraeth yma oddef hanner caeth a hanner rhydd yn barhaol.’ Ailadroddodd   Lincoln y thema hon o wrthdaro sylfaenol rhwng rhyddid a chaethwasiaeth yn barhaus ymhob un o’r saith dadl gyhoeddus â Douglas. Denodd y dadleuon dyrfaoedd mawr o bob man ledled Illinois ac fe’u hadroddwyd yn fanwl yn y wasg genedlaethol.                                                                                                                                         

Yn etholiad yr hydref yn Illinois, o drwch blewyn yn unig y cadwodd Douglas ei sedd yn y Senedd. Roedd Lincoln, fodd bynnag, er iddo gael ei drechu, wedi gwneud enw gwleidyddol cenedlaethol iddo’i hun pan roddodd y wasg ddwyreiniol sylw i’w ddadleuon yn erbyn Douglas. Roedd wedi gwarantu y byddai caethwasiaeth yn dal yn ganolbwynt gwleidyddiaeth cenedlaethol ac roedd wedi gosod ei hun i ennill amlygrwydd fel llais moesol y Blaid Weriniaethol.                                                                                                             

Cyrch John Brown 

Ar 16 Hydref 1859, byddai ymosodiad gan y diddymwr radical John Brown ar y De caethiwol yn troi’r byd ben i waered ac yn dwyn America yn agosach at ryfel cartref. 


Ystyriai John Brown ei hun yn groesgadwr oedd yn ymladd i ddinistrio caethwasiaeth. Ym 1856 arweiniodd Brown grŵp o chwe pherson (pedwar ohonynt yn feibion iddo) ar gyrch llofruddio yn Kansas, gan ladd pum cyfaneddwr o’r De ar lan yr Afon Pottawatomie. Teithiodd Brown yn helaeth drwy’r Gogledd yn ystod y tair blynedd nesaf gan ddefnyddio enwau ffug. Yn dilyn cyfres o ddarlithoedd a chyfarfodydd gyda grwpiau diddymu darbwyllodd chwe diddymwr blaenllaw i ariannu ei gynllun i gipio’r ystordy arfau ffederal yn Harpers Ferry, Virginia, er mwyn arfogi’r caethweision i ymladd rhyfel gerila yn erbyn y caethfeistri.    


Oherwydd ei fod yn gwbl argyhoeddedig ei fod yn cyflawni gwaith Duw, arweiniodd Brown 19 o ddynion i mewn i Harpers Ferry. Ond yn rhyfedd iawn, ar ôl iddo gyflawni ei brif amcan - eisteddodd yn ei ôl ac aros tra bod milwyr ffederal a milwyr Virginia yn rhuthro i’r ystordy arfau. Ar ôl i Fôr-filwyr yr Unol Daleithiau ymosod ar ei safle ar 18 Hydref, gorweddai 10 o ddynion Brown yn farw ac roedd 4 arall ynghyd ag ef ei hun wedi cael eu dal.

Yn ystod y cyfnod o chwe wythnos rhwng dal Brown a’i ddienyddio ar 2 Rhagfyr, bu tensiynau carfannol nas gwelwyd cyn hynny. Roedd y rhan fwyaf o’r De yn debyg i wersyll arfog wrth i unedau milisia fynd ati i weithredu ac wrth i grwpiau vigilante grwydro’r wlad yn chwilio am bobl amheus. I lawer yn y Gogledd roedd Brown yn cael ei gydnabod yn arwr. Mewn nodyn a ysgrifennodd ar fore ei ddienyddio proffwydodd Brown, ‘Yr wyf i John Brown yn gwbl sicr na fydd troseddau’r wlad euog hon byth yn cael eu glanhau, ond drwy waed’

Etholiad 1860       

Roedd llawer yn y fantol yn yr etholiad, oherwydd roedd dyfodol y Weriniaeth yn y glorian. Rhybuddiodd gwleidyddion y De ac erthyglau golygyddol y byddai’r De yn ymwahanu o’r Undeb pe bai Abraham Lincoln, yn ôl y disgwyl, yn cael ei sefydlu’n Arlywydd.

Roedd etholiad 1860 yn un anarferol iawn gan fod pedwar prif ymgeisydd yn sefyll: John Bell o’r Blaid Undebol Gyfansoddiadol, Abraham Lincoln o Blaid y Gweriniaethwyr, Stephen A. Douglas o asgell y Gogledd o’r Blaid Ddemocrataidd a John C. Breckenridge o asgell y De o’r Blaid Ddemocrataidd. Un mater fyddai’n rheoli’r ymgyrch etholiadol - caethwasiaeth, ac roedd gan bob ymgeisydd ei safbwynt arbennig ar y mater hwn.

Lincoln – Dadleuodd Lincoln nad oedd hawl gan y llywodraeth ffederal i ymyrryd â chaethwasiaeth yn y taleithiau ond addawodd gadw caethwasiaeth allan o’r tiriogaethau. 

          Breckenridge – Cefnogodd y galw yn y De am amddiffyniad  

          cyngresol i gaethwasiaeth yn  y tiriogaethau.   

Douglas – Dadleuodd y dylai cyfaneddwyr tiriogaethol benderfynu ar faterion caethwasiaeth eu hunain. 

                   Bell – Mynegodd yn syml ei fod yn cefnogi’r Undeb a’r  

                   Cyfansoddiad. 


Cyfrannodd y pwyslais ar gaethwasiaeth – neu’n fwy penodol, y pwyslais ar ddyfodol caethwasiaeth ynghyd â’r safbwyntiau cymharol glir a gymerwyd ar y mater gan yr ymgeiswyr at natur adrannol amlwg y canlyniadau pleidleisio. Nid oedd Lincoln ar y rhestr bleidleisio  mewn 10 o’r taleithiau caethiwol ond enillodd 90% o bleidlais y Gogledd.   


Trefnodd y Gweriniaethwyr ymgyrch a ragorodd ar eu gwrthwynebwyr o ran brwdfrydedd a dawn arddangos. Trefnasant orymdeithiau enfawr wrth olau ffaglau a chlybiau ‘Wide awake’ i roi digon o gefnogaeth lleisiol i gynulleidfaoedd lleol.  Roedd llenyddiaeth y Blaid yn portreadu Lincoln fel ‘Honest Old Abe’, yr holltwr rheilffyrdd, y symbol o’r dyn cyffredin a anwyd mewn caban pren.

Achosodd buddugoliaeth y Gweriniaethwr Abraham Lincoln yn etholiad Arlywyddol 1860 gyfres o ddigwyddiadau. Am y tro cyntaf yn hanes saith deg dau o flynyddoedd y wlad, roedd plaid oedd yn cefnogi syniadau oedd yn wrthun i gaethwasiaeth mewn grym. Byddai’n rhaid aros i weld sut byddai’r De yn ymateb i’r etholiad. Cydnabu’r ddwy ochr bod y rhain yn amseroedd cynhyrfus ac, er gwell neu er gwaeth, byddai gweriniaethwr yn cymryd at yr arlywyddiaeth. Cyrhaeddodd deugain mlynedd o densiwn adrannol ynglŷn â mater caethwasiaeth ei benllanw yn awr.
Daw’r holl luniau o Archifdy Cenedlaethol yr UDA ac erbyn hyn mi gredwn y tu hwnt i reolaeth hawlfraint. 

